
Tribunál Distritál Dili kondena  pena tinan 15 prizaun ba kazu omisídiu agravadu  

 
Iha loron 6 Novembru 2012, Tribunál Distritál Dili  kondena pena tinan 15 prizaun ba arguida 
Maria de Lourdes relasioan ho kazu omisídio agravadu hasoru matebian Damião Soares, nu’udar 
membru F-FDTL (Falintil – Forças Defesa de Timor Leste) nomós hanesan kondenada nia la’én. 
Krime ne’e akontese iha loron 25 Novembru 2011, iha Suco Comoro, Sub-Distritu Don Aleixo, 
Distritu Dili. 

Tribunál Distritál Dili hamonu pena prizaun tinan 15 bazeia ba artigu 2, 35 Lei Kontra Violénsia 
Doméstika konjugadu ho artigu 139 (g) Kódigu Penál. 

“Kondenasaun ne’ebé tribunál atribui ba kondenada ba kazu ne’e refleta gravidade aktu 
kriminal ne’ebé nia komete, tanba ne’e, JSMP hein katak akordaun ne’e bele produz 
implikasaun hanesan lisaun ba kondenada nomos ba públiku enjeral, ”, dehan Direitór 
Ezekutivu JSMP, Luis de Oliveira. 

Depoisde halo tiha avaliasaun ba prosesu tomak, tribunál prova katak kondenada Maria de 
Lourdes nu’udar autór ba krime omisídiu agravadu hasoru vítima Damião Soares, membru F-
FDTL hanesan mós kondenada nia la’én ho meu sona vítima ho tudik iha hirus matan hodi 
rejulta vítima mate kedas iha fatin.1 

Konkluzaun tribunál nian ne’e, bazeia ba  deklarasaun husi arguida ne’ebé konfesa nia hahalok 
no depoimentus husi testemuña sira inklui  relatóriu médiku relasiona ho kondisaun kondenada 
no fotografia iha lokál du krime. Tanba ne’e, tribunál fiksa no prova katak vítima mate tanba 
hahalok husi kondenada. 

Julgamentu ba leitura sentensa ne’e dirije husi Juis Dr. José Maria de Araújo. Ministériu Públiku 
reprezenta husi Dr. Domingos Barreto, no kondenada  rasik hetan akompañamentu husi Dr. 
Marçia Sarmento  husi Eskritóriu Defensór Públiku. 

 

                                                            
1 Haree iha Sumáriu Kazu Fulan Setembru 2012, no Nú. Prosesu 388/C.Ord/2012/TDD, web jsmp.minihub.org, 
parte publikasaun. 

